
1. Hakimiyyət seçki saxtakarlığına start verdi

Respublikanın hər yerində müxtəlif bəhanələrlə əhalidən şəxsiyyət vəsiqələri yığılır

Azərbaycan hakimiyyəti qarşıdakı seçkini saxtalaşdırmaq üçün indidən fəaliyyətə başlayıb. İqtidar ideoloqları seçkini saxtalaşdırmaq üçün müxtəlif variantlara əl atıb.

Bunlardan biri əhalidən şəxsiyyət vəsiqələrinin yığılmasıdır. Söhbət ondan gedir ki, hakimiyyət müxalifətin boykot qərarından sonra əhali arasında seçkiyə marağın xeyli dərəcədə azaldığını çox gözəl bilir. İqtidar ideoloqları anlayırlar ki, bu gedişlə seçicilərinin cüzi hissəsi səsvermədə iştirak edəcək. Ona görə də, indidən seçicilərin şəxsiyyət vəsiqələrini yığaraq, səsvermə günü onların adından qutulara bülleten atmağı planlaşdırırlar. Şəxsiyyət vəsiqələri isə müxtəlif bəhanələrlə yığılır. Əsasən poçtlarda kommunal xərcləri ödəyərkən şəxsiyyət vəsiqəsi tələb edilir. Vəsiqə seriyası yazılandan sonra isə sahibinə qaytarılır. Bundan əlavə Mənzil İstismar Sahələrinin işçiləri qapı-qapı düşərək müxtəlif bəhanələrlə şəxsiyyət vəsiqələrini toplayır. Məlumatı bizə bu halla üzləşən vətəndaşlar verib.

Hüquqşünasın rəyi:

Azərbaycan Respublikasının Seçki Məcəlləsinin 11-1.1-ci maddəsinin tələblərinə müvafiq olaraq hüquqi şəxslərin, dövlət orqanlarının və bələdiyyələrin vəzifəli şəxslərinin seçkilərin (referendumun) gedişinə qanunsuz müdaxilə etmələri qadağandır. Bundan əlavə Seçki Məcəlləsinin 11-1.2-ci maddəsinə müvafiq olaraq Vətəndaşların seçkidə iştirak hüquqlarının həyata keçirilməsinə mane olma, vətəndaşı namizədin lehinə imza atmağa məcbur etmə və ya onun səs verməsinə mane olma, seçki sənədlərinin saxtalaşdırılması və ya saxta sənədlərin təqdim edilməsi, səsvermənin gizliliyinin pozulması və sair bu kimi hallar Azərbaycan Respublikasının Cinayət Məcəlləsində nəzərdə tutulmuş məsuliyyətə səbəb olur.

Vətəndaşların şəxsiyyət vəsiqələrinin yığılması çox ciddi qanun pozuntusudur və bu kimi hallarla qarşılaşan hər bir vətəndaş dərhal hüquq mühafizə orqanlarına müraciət etməlidir.               
